
Ketu Stotram

કેતુસ્તોત્રમ્

અથ કેતુસ્તોત્રપ્રારમ્ભઃ ।
ૐઅસ્ય શ્રીકેતુસ્તોત્રમહામન્ત્રસ્ય વામદેવ ૠષિઃ ।
અનુષ્ટુપ્છન્દઃ  । કેતુર્દેવતા ।
કેતુપ્રસાદસિદ્ધ્યર્થે જપે વિનિયોગઃ ।
ગૌતમ ઉવાચ ।
મુનીન્દ્ર સૂત તત્ત્વજ્ઞ સર્વશાસ્ત્રવિશારદ ।
સર્વરોગહરં બ્રૂહિ કેતોઃ સ્તોત્રમનુત્તમમ્॥ ૧॥
સૂત ઉવાચ ।
શ‍ૃણુ ગૌતમ વક્ષ્યામિ સ્તોત્રમેતદનુત્તમમ્ ।
ગુહ્યાદ્ગુહ્યતમં કેતોઃ બ્રહ્મણા કીર્તિતં   પુરા॥ ૨॥
આદ્યઃ કરાલવદનો દ્વિતીયો રક્તલોચનઃ ।
તૃતીયઃ પિઙ્ગલાક્ષશ્ચ  ચતુર્થો જ્ઞાનદાયકઃ॥ ૩॥
પઞ્ચમઃ કપિલાક્ષશ્ચ ષષ્ઠઃ કાલાગ્નિસન્નિભઃ ।
સપ્તમો હિમગર્ભશ્ચ ધૂમ્રવર્ણોષ્ટમસ્તથા॥ ૪॥
નવમઃ કૃત્તકણ્ઠશ્ચ દશમઃ નરપીઠગઃ ।
એકાદશસ્તુ શ્રીકણ્ઠઃ દ્વાદશસ્તુ ગદાયુધઃ॥ ૫॥
દ્વાદશૈતે મહાક્રૂરાઃ સર્વોપદ્રવકારકાઃ ।
પર્વકાલે પીડયન્તિ દિવાકરનિશાકરૌ॥ ૬॥
નામદ્વાદશકં સ્તોત્રં કેતોરેતન્મહાત્મનઃ ।
પઠન્તિ યેઽન્વહં ભક્ત્યા તેભ્યઃ કેતુઃ પ્રસીદતિ॥ ૭॥
કુલુક્થધાન્યે વિલિખેત્ ષટ્કોણં મણ્ડલં શુભમ્ ।
પદ્મમષ્ટદલં તત્ર વિલિખેચ્ચ વિધાનતઃ॥ ૮॥
નીલં ઘટં ચ સંસ્થાપ્ય દિવાકરનિશાકરૌ ।

કેતું ચ તત્ર નિક્ષિપ્ય પૂજયિત્વા વિધાનતઃ॥ ૯॥
સ્તોત્રમેતત્પઠિત્વા ચ ધ્યાયન્ કેતું વરપ્રદમ્ ।
બ્રાહ્મણં શ્રોત્રિયં શાન્તં પૂજયિત્વા કુટુમ્બિનમ્ ॥ ૧૦॥
કેતોઃ કરાલવક્ત્રસ્ય પ્રતિમાં વસ્ત્રસંયુતામ્ ।
કુમ્ભાદિભિશ્ચ સંયુક્તાં ચિત્રાતારે પ્રદાપયેત્॥ ૧૧॥
દાનેનાનેન સુપ્રીતઃ કેતુઃ સ્યાત્તસ્ય સૌખ્યદઃ ।
વત્સરં પ્રયતા ભૂત્વા પૂજયિત્વા વિધાનતઃ॥ ૧૨॥
મૂલમષ્ટોત્તરશતં યે જપન્તિ નરોત્તમાઃ ।
તેષાં કેતુપ્રસાદેન ન કદાચિદ્ભયં ભવેત્॥ ૧૩॥
ઇતિ કેતુસ્તોત્રં સમ્પૂર્ણમ્ ।

Encoded and proofread by KSR Ramachandran

Ketu Stotram

pdf was typeset on May 31, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

